
యాతే వైఫల్యమారమ్భే  కిం కుర్యాద్ద్రవిణోత్సుకః  ।
ఏతత్పృష్టః  క్షితిభుజా ధ్యాత్వా శాన్తనవోఽవదత్ ।
శ్రూయతాం  యద్వినష్టార్థసమయే   దుఃఖభేషజమ్ ॥ ౧౩.౭౨౯॥
మఙ్కిర్నామ ద్విజః పూర్వమీహమానోఽసకృద్ధనమ్  ।
ప్రయత్నైరపి   న ప్రాప  విధివైముఖ్యహేలాయ  ॥ ౧౩.౭౩౦॥
క్షీణార్థః  సోర్ఽథశేషేణ క్రీత్వా  చాథ వృషద్వయమ్ ।
స్వయముత్కర్షణం  చక్రే క్షేత్రే విపులవాహకః ॥ ౧౩.౭౩౧॥
అత్రాన్తరే   పృథుగ్రీవో  నిద్రాభఙ్గాత్సముత్థితః    ।
జహారోష్ట్రో  మహాకాయస్తౌ వృషౌ స్కన్ధలమ్బినౌ  ॥ ౧౩.౭౩౨॥
యుగోత్క్షేపాల్లమ్బ్యమానౌ   తౌ తేన బలశాలినా ।
వృషౌ విలోక్య శోకార్తో విలలాప ద్విజాత్మజః ॥ ౧౩.౭౩౩॥
అహో ను చిత్రవర్ణాఙ్కౌ   మమ వత్సతరౌ ప్రియౌ  ।
కర్షన్విభాతి  కరభో రత్నాఢ్యావివ భూషణౌ ॥ ౧౩.౭౩౪॥
ఇత్యుక్త్వా జాతనిర్వేదగాఢవైరాగ్యవాసనః  ।
తృష్ణాం  నినిన్ద సహసా ప్రశాన్తానుశయజ్వరః  ॥ ౧౩.౭౩౫॥
దుఃఖాయ బత జన్తూనాం  తృష్ణా పరిభవాస్పదమ్ ।
విప్రలబ్ధో  జనః సర్వో యయా శోచత్యహర్నిశమ్ ॥ ౧౩.౭౩౬॥
అలబ్ధం  వాఞ్ఛతాం విత్తం లబ్ధం  చ పరిరక్షతామ్ ।
నష్టం  చ శోచతాం పుంసాం కదా దుఃఖం నివర్తతే ॥ ౧౩.౭౩౭॥
కామోర్ఽథేషు విపన్మూలం సన్తోషః పరమం సుఖమ్ ।
నిష్కామశ్చ సకామశ్చ మతౌ మే స్వస్థరోగిణౌ  ॥ ౧౩.౭౩౮॥
సధనశ్చిన్త్యతే రాజ్ఞా దస్యునా స్వజనేన చ ।

వికలశ్చేతి లోకేన నిర్ధనశ్చ  న గణ్యతే ॥ ౧౩.౭౩౯॥
తస్మాత్సన్త్యక్తకామానాం  సన్తోషధనశాలినామ్ ।
క్షయోదయవ్యయాయాసైర్న  చేతః పరిభూయతే ॥ ౧౩.౭౪౦॥
ఇదం లబ్ధమిదం  నష్టమిదం  లప్స్యే పునర్ధియా  ।
ఇదం చిన్తయతామేవ జీర్ణమాయుః  శరీరిణామ్ ॥ ౧౩.౭౪౧॥
అధునా లోభమున్మూల్య స్పృహాం దూరే నిరస్య చ ।
వీతమోహో భవామ్యేష మునిస్తుల్యప్రియాప్రియః   ॥ ౧౩.౭౪౨॥
త్యాగో హి హన్తి వ్యసనం తథా హి జనకః పురా ।
దహ్యమానేఽపి నగరే నాభజద్దుఃఖవిక్రియామ్   ॥ ౧౩.౭౪౩॥
ఇతి ధ్యాత్వా చిరం మఙ్కిర్నిర్వేదాచ్ఛాన్తమానసః ।
ఆశాపాశం పరిత్యజ్య పరం పదమవాప్తవాన్ ॥ ౧౩.౭౪౪॥
ఇతి భారతమఞ్జర్యాం  క్షేమేన్ద్రవిరచితా  మఙ్కిగీతా సమాప్తా ।

